
“KOMPETENSIYA” VA 
“KOMPETENTLIK” 
TUSHUNCHALARINING 
PEDAGOGIK MOHIYATI VA 
ULARNING KLASSIFIKATSION 
XUSUSIYATLARI

UDK: 37.0.371.378
Ergasheva Fazilat
Qashqadaryo viloyati Shahrisabz tumanidagi
72-umumiy o‘rta ta’lim maktabi o‘qituvchisi

ORCID: 0009-0008-4096-1435
Annotatsiya: Maqolada zamonaviy pedagogikaning asosiy tushunchalari bo‘lgan “kompetensiya” va “kompetentlik” kat-
egoriyalarining falsafiy, pedagogik va psixologik mohiyati yoritilgan. Ikki tushuncha o‘rtasidagi mazmuniy, tarkibiy va funk-
sional o‘ziga xos jihatlar xorijiy hamda milliy olimlarning qarashlarini qiyoslash asosida ko‘rsatilgan. Kasbiy kompetentlik
ning motivatsion, kognitiv, amaliy va refleksiv komponentlaridan iborat modeli bo‘lajak maktabgacha ta’lim pedagoglarini 
tayyorlash misolida bayon etilgan, kredit-modul tizimida talabalar mustaqil ta’limini tashkil etish orqali kompetentlikni 
rivojlantirish mexanizmlari asoslab berilgan.

Kalit so‘zlar: kompetensiya, kompetentlik, kompetensiyaviy yondashuv, kasbiy kompetentlik, maktabgacha ta’lim, tarbi-
yachi, kalit kompetensiyalar, pedagogik diagnostika, kredit-modul tizimi, refleksiya.
Abstract: The article examines the philosophical, pedagogical and psychological essence of the concepts of “compe-
tence” and “competency”, which form the core of the conceptual framework of modern pedagogy. By comparing the views 
of foreign and national scholars, it highlights the semantic, structural and functional characteristics of the two concepts. A 
model of professional competency consisting of motivational, cognitive, practical and reflective components is presented 
using the training of future preschool educators as an example, and mechanisms for developing competency through 
students’ self-directed learning in the credit-modular system are substantiated.

Key words: competence, competency, competence-based approach, professional competency, preschool education, 
educator, key competencies, pedagogical diagnostics, credit-modular system.
Аннотация: В статье раскрывается философская, педагогическая и психологическая сущность понятий “ком-
петенция” и “компетентность”, составляющих основу понятийного аппарата современной педагогики. На основе 
сопоставления взглядов зарубежных и отечественных учёных показаны смысловые, структурные и функцио-
нальные особенности этих понятий. Модель профессиональной компетентности, включающая мотивационный, 
когнитивный, практический и рефлексивный компоненты, представлена на примере подготовки будущих педа-
гогов дошкольного образования; обоснованы механизмы развития компетентности через организацию самостоя-
тельной работы студентов в кредитно-модульной системе.

Ключевые слова: компетенция, компетентность, компетентностный подход, профессиональная компетент-
ность, дошкольное образование, воспитатель, ключевые компетенции, педагогическая диагностика, кредитно-мо-
дульная система.

KIRISH
Globallashuv, raqamlashuv va mehnat bozori talablarining tez o‘zgarishi ta’lim tizimini rivojlantirish uchun 

yangi imkoniyatlar yaratmoqda. “Bilim, ko‘nikma, malaka” (BKM) uchligiga tayangan an’anaviy model ta’lim 
oluvchilarning nazariy bilimlarini shakllantirishda muhim ahamiyat kasb etadi. Mazkur modelni kompetensiyaviy 
yondashuv bilan uyg‘unlashtirish esa o‘quvchilarning egallagan bilimlarini amaliy faoliyatda qo‘llash, mustaqil 
qaror qabul qilish va turli kasbiy hamda hayotiy vaziyatlarga moslashish qobiliyatlarini yanada rivojlantirish 
imkonini beradi. Bugungi jamiyatda bilimlarini turli vaziyatlarda samarali qo‘llay oladigan, kasbiy va hayotiy 
muammolarga maqbul yechim topadigan hamda o‘zgarishlarga moslashuvchan kadrlarni tayyorlash muhim 
ahamiyatga ega.

O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-son1 Qonuni va 
Oliy ta’lim tizimini 2030-yilgacha rivojlantirish konsepsiyasida ta’lim mazmunini kompetensiyaviy yondashuv 
asosida yangilash ustuvor vazifa sifatida belgilangan [1; 2]. Bu yondashuv ta’lim jarayonini ta’lim oluvchining 
shaxsiy va kasbiy yutuqlarini rivojlantirishga yo‘naltirish imkonini beradi. Maktabgacha ta’lim sohasida ham 
me’yoriy hujjatlar bola rivojlanishining kutilayotgan natijalarini aniq belgilashni nazarda tutadi [3]. Bunday nati-
jalarga erishishda pedagogning kasbiy kompetentligi muhim o‘rin tutadi. Tarbiyachi bolalarda kompetensi-
yalarning dastlabki asoslarini shakllantirish bilan birga, o‘z kasbiy bilim va ko‘nikmalarini muntazam takomil-
lashtirib borishi lozim. Shu sababli bo‘lajak maktabgacha ta’lim pedagoglarini tayyorlashda kompetensiyaviy 
yondashuv alohida ahamiyat kasb etadi.

Pedagogik nazariya va amaliyotda “kompetensiya” hamda “kompetentlik” atamalarining mazmuni turli ilmiy 
yondashuvlar asosida talqin etiladi. Ayrim tadqiqotlarda ushbu tushunchalar o‘zaro yaqin ma’noda qo‘llanilsa, 
boshqa ilmiy qarashlarda ularning mazmuniy va funksional xususiyatlari alohida yoritiladi. Bu esa mazkur tush-
unchalarni ilmiy jihatdan tizimlashtirish, ularning o‘zaro bog‘liqligini aniqlash hamda ta’lim dasturlarini loyihalash, 
tayyorgarlik darajasini baholash va pedagogik diagnostikani takomillashtirish uchun qo‘shimcha imkoniyatlar 
yaratadi. Shundan kelib chiqib, maqolaning maqsadi - “kompetensiya” va “kompetentlik” tushunchalarining 
kelib chiqishi hamda o‘zaro nisbatini aniqlash, kasbiy kompetentlikning tarkibiy modelini asoslash va uni kred-
it-modul tizimida shakllantirishning pedagogik mexanizmlarini ko‘rsatishdan iborat.

MAVZUGA OID ADABIYOTLAR SHARHI
Mazkur kategoriyalarning shakllanishi XX asrning ikkinchi yarmiga borib taqaladi. Ularning rivojini uch 

yo‘nalishda ko‘rib chiqish mumkin: AQSh va G‘arbiy Yevropa tadqiqotlari, xalqaro loyihalar hamda MDH va 
milliy pedagogik maktablar.

Lingvistik va psixologik yondashuvlar

Nazariy asoslar dastlab lingvistikada yaratilgan. N. Chomsky (1965) “Aspects of the Theory of Syntax” 
asarida tilni bilish (competence) bilan uni nutqda qo‘llash (performance) o‘rtasidagi farqni ko‘rsatdi [4]. Unga 
ko‘ra, kompetensiya - ichki, potensial bilim, ijro esa uning amaliyotdagi ko‘rinishidir.

Keyinchalik bu g‘oya mehnat psixologiyasida ham rivojlantirildi. D. McClelland (1973) kasbiy va hayotiy 
muvaffaqiyatni baholashda an’anaviy aql-zakovat (IQ) testlari bilan bir qatorda shaxsning amaliy kompeten-
siyalarini ham hisobga olish muhimligini ta’kidlab, kompetensiyalarni baholashga asoslangan yondashuvni 
taklif qildi [5]. Ushbu yondashuv shaxsning bilim va intellektual imkoniyatlarini amaliy faoliyatdagi natijalar bilan 
uyg‘un holda o‘rganishga xizmat qiladi. J. Raven (1984) esa kompetentlikni turli sohalarda samarali harakat 
qilishni ta’minlovchi murakkab tuzilma sifatida talqin qildi; unda ko‘nikmalar bilan birga shaxsiy qadriyatlar va 
motivatsiya muhim o‘rin tutadi [6].

Xalqaro loyihalar va standartlar

XX asr oxiri – XXI asr boshida Yevropa oliy ta’lim makonida Tuning loyihasi [7], Iqtisodiy hamkorlik va 
taraqqiyot tashkiloti (OECD) doirasida esa DeSeCo (Definition and Selection of Competencies) loyihasi amalga 
oshirildi [8]. Natijada kompetensiyaviy yondashuv ko‘plab ta’lim tizimlarining tayanch g‘oyalaridan biriga aylandi. 
DeSeCo kalit kompetensiyalarni uch guruhga ajratdi: vositalardan (til, axborot, texnologiya) interaktiv foydala-
nish; turli guruhlarda muloqot va hamkorlik qilish; mustaqil harakat qilish va o‘z hayot yo‘lini belgilash.

MDH va milliy pedagogik maktablar

MDH pedagogikasida kompetensiyaviy yondashuvni asoslashda I. A. Zimnyaya, A. V. Xutorskoy, V. A. Slas-
tenin, E. F. Zeer kabi tadqiqotchilar yetakchi o‘rin tutadi. I. A. Zimnyaya (2003) kompetensiyani bilim, amaliy 
tajriba va qadriyatlarga tayanuvchi ichki, potensial psixologik shakllanish deb, kompetentlikni esa shu poten-
sialning faoliyatdagi real namoyon bo‘lishi deb belgilaydi [9]. A. V. Xutorskoy (2003) mazkur tushunchalarning 
o‘zaro bog‘liqligini “oldindan berilgan me’yor” va “shaxsning shakllangan sifati” nuqtayi nazaridan izohlaydi [10]:

•	 kompetensiya - ta’lim oluvchi muayyan sohada samarali faoliyat yuritishi uchun oldindan belgilangan, egal-
lanishi zarur bo‘lgan obyektiv me’yor va maqsad;

•	 kompetentlik - shaxsda shakllangan subyektiv sifat, ya’ni tegishli kompetensiyalarga egalik qilishi va ularni 
faoliyatda tajriba orqali namoyon etishi.

O‘zbekiston pedagogika fanida kompetensiyaviy yondashuv va kasbiy kompetentlik masalalari 
N. A. Muslimov, B. S. Abdullaeva, U. Inoyatov, Sh. E. Kurbonov kabi olimlar tomonidan o‘rganilgan.

1	 https://lex.uz/docs/-5013007

N. A. Muslimov (2013) bo‘lajak kasb ta’limi o‘qituvchilarining kasbiy kompetentligini shakllantirish texnologi-
yasini tadqiq etib, uni mutaxassisning bilimi, ko‘nikma va malakasi, faoliyatdagi subyektiv tajribasi hamda kasbiy 
mas’uliyatining birligi sifatida ta’riflaydi [11].

B. S. Abdullaeva (2006) ta’limda uzviylikni ta’minlash va talabalar tafakkurini rivojlantirishning metodologik 
asoslarini ochib bergan [12]. Mazkur tadqiqotlar oliy va kasb ta’limida kompetensiyaviy yondashuvni rivojlanti-
rish uchun muhim ilmiy asos bo‘lib xizmat qiladi. Ushbu ilmiy qarashlarni maktabgacha ta’lim pedagoglarining 
kasbiy kompetentligini shakllantirish jarayoniga tatbiq etish esa mazkur yo‘nalishdagi tadqiqotlarni yanada 
boyitish va takomillashtirish imkonini beradi.

TADQIQOT METODOLOGIYASI
Tadqiqotda quyidagi usullardan foydalanildi:

1.	 Semantik va etimologik tahlil: “kompetensiya” va “kompetentlik” atamalarining lotincha ildizlari (compe-
tentia, competens) hamda ma’noviy o‘zgarishi qiyosiy o‘rganildi.

2.	 Qiyosiy va kontent-tahlil: xorijiy hamda milliy ilmiy adabiyotlar, pedagogik konsepsiyalar va davlat 
ta’lim standartlaridagi kompetensiyaviy talablar o‘zaro solishtirilib, ularning umumiy va o‘ziga xos jihatlari 
aniqlandi.

3.	 Tizimli va strukturaviy-funksional yondashuv: kasbiy kompetentlik yaxlit tizim sifatida ko‘rib chiqilib, 
uning komponentlari va ular o‘rtasidagi o‘zaro bog‘liqlik aniqlandi.

4.	 Modellashtirish: kasbiy kompetentlikning tarkibiy modeli va kompetensiyadan kompetentlikka o‘tish 
bosqichlari tasvirlandi.

TAHLIL VA NATIJALAR
Tahlil natijasida ikki kategoriyaning mohiyati, ularni farqlovchi belgilar va ta’lim jarayonida kompetensi-

yadan kompetentlikka o‘tish mexanizmi aniqlashtirildi.

“Kompetensiya” va “kompetentlik” tushunchalarining farqlari

Qiyosiy-mantiqiy tahlil ularning eng muhim farqi tashqi me’yor bilan ichki shaxsiy sifat o‘rtasidagi nisbatda 
ekanini ko‘rsatdi.

Kompetensiya - ta’lim oluvchiga yoki bo‘lajak mutaxassisga tashqaridan qo‘yiladigan me’yoriy talablar, 
sohaviy standartlar, bilim, ko‘nikma va faoliyat usullari majmui. U davlat ta’lim standartlarida, malaka talablarida 
va fan dasturlarida aks etadi hamda egallanishi lozim bo‘lgan imkoniyatni bildiradi.

Kompetentlik - shaxsning ichki, integrativ, kasbiy sifati bo‘lib, muayyan kompetensiyalarning o‘zlashtiril-
ganlik darajasini va ularni nostandart, muammoli vaziyatlarda mas’uliyat bilan qo‘llay olish tajribasini ifodalaydi.

Qisqacha aytganda, kompetensiya - berilgan me’yor, kompetentlik - erishilgan natija. Buni maktabgacha 
ta’lim misolida ko‘rish mumkin: standartda tarbiyachiga qo‘yilgan “bolalar bilan o‘yin faoliyatini tashkil etish” 
talabi kompetensiyadir; tarbiyachining shu faoliyatni real guruhda, kutilmagan holatlarda ham samarali amalga 
oshira olishi esa uning kompetentligidir (1-jadval).

1-jadval: Kompetensiya va kompetentlikning taqqoslama tavsifi
Taqqoslash mezonlari “Kompetensiya” (competence) “Kompetentlik” (competency)

Ontologik maqomi Obyektiv, me’yoriy, o‘zgarmas Subyektiv, shaxsiy, o‘zgaruvchan

Pedagogik roli Ta’limning maqsadi, mazmuni va standarti Ta’limning real natijasi va erishilgan darajasi

Mavjudlik shakli Standartlar, dasturlar, malaka talablarida Shaxsning tafakkuri, xulq-atvori va amaliyotida

Tuzilmaviy xarakteri Bilim, ko‘nikma va usullar majmui Motivatsiya, kognitsiya, amaliyot va refleksiya 
sintezi

O‘lchash va baholash Testlar, nazorat ishlari (standart bilimlar) Situatsion topshiriqlar, keyslar, amaliyot tahlili

Vaqtga bog‘liqligi Muayyan davr uchun belgilangan norma Doimiy rivojlanuvchi, shakllanuvchi jarayon

Atamalarni aralashtirish amaliy oqibatlarga ega. Agar standart (kompetensiya) natija (kompetentlik) deb 
qabul qilinsa, baholash faqat hujjatda ko‘rsatilgan talablarning bajarilganini tekshirish bilan cheklanadi, shaxs-
dagi real o‘zgarish esa e’tibordan chetda qoladi. Aksincha, ikkala tushuncha farqlansa, standart ta’lim maqsadini 
belgilaydi, kompetentlik esa shu maqsadga qanchalik erishilganini ko‘rsatuvchi ko‘rsatkich vazifasini bajaradi.

Kompetensiyalar va kompetentlikning klassifikatsiyasi

Maqola sarlavhasida ko‘rsatilgan klassifikatsion jihat adabiyotlar tahlilida alohida o‘rin tutadi. A.V. Xutor-
skoy kompetensiyalarni umumiylik darajasiga ko‘ra uch pog‘onaga ajratadi [10]: kalit kompetensiyalar ta’limning 
umumiy mazmuniga tegishli bo‘lib, har bir ta’lim oluvchi uchun zarur; umumfan kompetensiyalari bir qator fanlar 
yoki ta’lim sohalari doirasida shakllanadi; fan kompetensiyalari esa muayyan fan yoki faoliyat turiga xosdir. 
DeSeCo loyihasida ajratilgan uch guruh kalit kompetensiyalar pog‘onasiga mos keladi [8]. Kasbiy faoliyat nuqtai 
nazaridan tahlil quyidagi tasnifni asoslash imkonini beradi:

•	 umumkasbiy kompetensiyalar (barcha pedagoglar uchun umumiy: muloqot, hamkorlik, axborot bilan 
ishlash);

•	 maxsus kasbiy kompetensiyalar (yo‘nalishga xos: maktabgacha ta’limda bola rivojlanishini kuzatish, rivo-
jlantiruvchi muhitni tashkil etish, oila bilan hamkorlik qilish);

•	 shaxsiy kompetensiyalar (o‘zini rivojlantirish, refleksiya).

Kompetentlikning shakllanganlik darajasiga ko‘ra uch bosqichni ajratish mumkin: reproduktiv (me’yorni 
namunaga tayanib bajarish), produktiv (standart vaziyatlarda mustaqil qo‘llash) va ijodiy (nostandart vaziyatda 
yangi yechim topish). Bu bosqichlar kompetentlikni diagnostika qilish mezonlarini ishlab chiqishda tayanch 
bo‘lib xizmat qiladi.

Kasbiy kompetentlikning integrativ modeli

Kompetentlik bilim va ko‘nikmalar yig‘indisidan iborat emas, u shaxsning murakkab kasbiy tuzilmasidir. 
Tahlil uning to‘rt o‘zaro bog‘liq komponentini ajratish imkonini berdi:

1.	 Motivatsion-qadriyatli komponent: tanlangan kasbga munosabat, ichki va tashqi motivlar, kasbiy burch 
va mas’uliyatni anglash (masalan, bolalar bilan ishlashga qiziqish, bola shaxsini hurmat qilish).

2.	 Kognitiv-ma’lumotli komponent: kasbiy faoliyatning nazariy va metodologik asoslarini bilish, axborot 
bilan ishlash, tanqidiy va tizimli fikrlash (masalan, bolalar yosh psixologiyasi va rivojlanish qonuniyatlarini 
bilish).

3.	 Amaliy-faoliyatli komponent: nazariy bilimni standart va nostandart topshiriqlarni bajarishda samarali 
qo‘llash tajribasi (masalan, mashg‘ulot va o‘yinlarni loyihalash va o‘tkazish).

4.	 Refleksiv-baholash komponenti: o‘z faoliyati va natijalarini xolis tahlil qilish, kuchli va zaif tomonlarini 
baholash, o‘zini tuzatish hamda doimiy kasbiy o‘sishga intilish.

Kredit-modul tizimida kompetentlikni shakllantirish mexanizmlari

Kredit-modul tizimida auditoriya soatlari qisqarib, mustaqil ta’lim ulushi ortadi. Shu sababli kompetensi-
yalarni talabaning real kompetentligiga aylantirish talabalar mustaqil ta’limini (TMT) qanday tashkil etilishiga 
bevosita bog‘liq bo‘lib qoladi: talaba o‘z faoliyatini mustaqil rejalashtira va boshqara olishi zarur. Buning uchun 
quyidagi mexanizmlarni joriy etish taklif etiladi:

1.	 PBL (Problem-Based Learning) va keys-stadi: tayyor nazariy faktlar o‘rniga real kasbiy vaziyat taqdim 
etiladi (masalan, bolaning guruhga moslashishidagi qiyinchilik yoki bolalar o‘rtasidagi nizo holati).

2.	 STEAM va loyihaga yo‘naltirilgan ta’lim: fanlararo loyihalar (mashg‘ulot ssenariysi, rivojlantiruvchi muhit 
loyihasi) talabalarda kompleks va jamoaviy kompetensiyalarni shakllantiradi.

3.	 Pedagogik diagnostika, rubrika va portfolio: baholashni an’anaviy ball to‘plashdan talabaning o‘sish va 
shakllanganlik darajasini ko‘rsatadigan rubrikalar hamda portfolio tizimiga o‘tkazish zarur.

Bu mexanizmlar alohida emas, tizim sifatida ishlashi kerak: keys orqali talaba muammoni anglaydi, loyiha 
orqali yechim topadi, portfolio va refleksiya orqali o‘z natijasini baholaydi. Bu zanjir yuqorida ajratilgan moti-
vatsion, kognitiv, amaliy va refleksiv komponentlarning izchil rivojlanishiga mos keladi. Shuningdek, TMT 
topshiriqlarini bola bilan ishlash amaliyoti bilan bog‘lash (kuzatuv kundaligi, mashg‘ulot tahlili) nazariy bilimning 
amaliy kompetentlikka aylanishini tezlashtiradi. Shuni ham ta’kidlash lozimki, maqola nazariy tahlilga asosla-
nadi. Taklif etilgan klassifikatsiya va kasbiy kompetentlik modeli pedagogik eksperiment orqali sinovdan o‘tka
zilishi, ularning samaradorligi esa mezonlar asosida o‘lchanishi kerak. Ayniqsa maktabgacha ta’lim yo‘nalishida 
bo‘lajak tarbiyachilarning refleksiv va amaliy komponentlari qanday dinamikada rivojlanishini kuzatish keyingi 
tadqiqotlarning muhim vazifasi bo‘lib qoladi. Shu bilan birga, nazariy tahlil oliy ta’lim muassasalari amaliyoti 
uchun aniq xulosa beradi: o‘quv rejalari va sillabuslarni loyihalashda “nimani o‘rgatamiz” (kompetensiya) va 
“nimaga erishdik” (kompetentlik) savollarini alohida qo‘yish zarur.

XULOSA VA TAKLIFLAR
Tahlil natijasida quyidagi xulosalarga kelindi:

1.	 Atamalarni ajratish zarurati. “Kompetensiya” va “kompetentlik”ni aniq farqlash lozim: kompetensiya - 
davlat, jamiyat va mehnat bozori qo‘ygan obyektiv me’yor va ta’lim standarti; kompetentlik - shu me’yorlarni 
o‘zlashtirib, ularni real faoliyatda qo‘llay oladigan shaxsning integrativ sifati.

2.	 Tuzilmaviy murakkablik. Kasbiy kompetentlik motivatsion, kognitiv, amaliy va refleksiv komponentlarning 
uzviy birligidan iborat.

3.	 Mustaqil ta’limning o‘rni. Kredit-modul tizimida kompetentlikni rivojlantirishning asosiy omili - talabalar 
mustaqil ta’limini to‘g‘ri loyihalashdir.

Amaliy tavsiyalar:

•	 Oliy ta’lim muassasalari uchun: malaka talablari, fan konsepsiyalari va sillabuslarda o‘quv natijalari hamda 
erishiladigan kompetentlik darajalarini aniq diagnostik ko‘rsatkichlar bilan berish;

•	 o‘qituvchilar uchun: ta’lim jarayonida muammoli, interaktiv, loyihaga yo‘naltirilgan va simulyatsion texnologi-
yalarni keng qo‘llash, bo‘lajak tarbiyachilarni pedagogik amaliyotda real vaziyatlarda ishlashga o‘rgatish;

•	 baholash bo‘yicha: amaliy, situatsion va refleksiv kompetentlik darajasini aniqlaydigan mezonli baholash 
(rubrika va portfolio) tizimini to‘liq joriy etish.

Keyingi tadqiqotlarda maktabgacha ta’lim pedagogi kompetentligining diagnostik mezonlarini eksperi-
mental asoslash maqsadga muvofiq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

